
I. PERMBLEDHJE EKZEKUTIVE 
 

1.1 NIVELI I ZBATIMIT: 

Gjatë periudhës së monitorimit, tetor 2011 – tetor 2012, si planifikimi ashtu dhe zbatimi janë 
më shumë se dyfishuar. Për të adresuar 10 nga Prioritetet e KE-së që janë monitoruar, 
Qeveria Shqiptare ka planifikuar gjithsej 517 masa deri në fund të vitit 2012, krahasuar me 
102 masa të planifikuara për periudhën e mëparshme të monitorimit. Deri në tetor 2012, 46 
% e angazhimeve të ndërmarra janë zbatuar, krahasuar me vetëm 20 % vitin e kaluar. 32% e 
masave janë pjesërisht të zbatuara, pasi puna për to ka filluar por nuk është përfunduar 
ende, ose sepse afatet janë përcaktuar deri në fund të vitit, duke lënë rrjedhimisht akoma 
kohë për zbatimin e tyre. Në 22 % të rasteve zbatimi nuk ka filluar.  

 
Gati gjysma e masave të planifikuara 
(222/517) janë të përqëndruara në 
2 politika - Anti-korrupsioni dhe 
Lufta kundër krimit të 
organizuar, ndjekur nga Reforma 
në drejtësi dhe Të drejtat e 
njeriut.  
 
Rritja konstante e masave gjatë dy 
viteve të fundit e ka dobësuar 
orientimin strategjik në disa 
prioritete. Ky është veçanërisht rasti 
në luftën kundër korrupsionit, ku 
vetëm 15 nga 119 masa të 
monitoruara i përgjigjen drejpërdrejt 
Prioritetit; dhe funksionimit të 
Kuvendit, ku vetëm 2 nga 35 masa 
janë hartuar për të ndikuar 
drejpërdrejt në dialogun e 
qënrdueshëm politik si bazë të 
funksionimit parlamentar: 1) 
propozimi, dhe 2) miratimi i 
ndryshimeve në Rregullore. 
Seminaret, tryezat dhe udhëtimet 
për rritjen e kapaciteteve për 
deputetët dhe stafin, megjithëse me 
vlerë, janë periferike për prioritetin.  

Ky inflacion i përpjekjeve të planifikuara shpjegon mungesën e lidhjes mes nivelit të 
zbatimit dhe nivelit të ndikimit real në këtë rast. Kështu, funksionimi i Kuvendit bazuar 
në dialogun e qëndrueshëm konstruktiv mes të gjitha palëve është fusha me nivelin më të 
lartë të zbatimit të masave (80 %), edhe pse pa përfundimin e reformës parlamentare.   

 
 
Në tërësi, në krahasim me 2011, ka një rritje të ndjeshme të nivelit të zbatimit në të gjitha 
fushat, përvec njërës. Krimi i Organizuar është e vetmja fushë ku zbatimi ra nga 43 % në 
2011, në 36 % këtë vit.  
 
Një pjesë e rëndësishme e arritjeve rrjedhin nga miratimi i ligjeve dhe reformave që 
kërkojnë shumicë të cilësuar, përfshirë këtu nismat e mbetura pezull dhe nismat e reja të 
derguara në Kuvend gjatë këtij viti. Në tërësi, rikthimi i opozitës në jetën parlamentare ka 
prodhuar përparim në fushat kyç. Vlejnë për t’u përmendur ato në prioritetet mbi Drejtësinë 
dhe mbi Luftën kundër Korrupsionit, të arritura përmes ndryshimeve në Kodin Penal, 
ndryshimeve kushtetuese mbi imunitetin, Ligjit të Gjykatave Administrative, Konferencës 
Gjyqësore Kombëtare etj. 
 
Përpjekjet në fusha të tjera që varen nga arritja e konsensusit politik janë rritur, siç 
dëshmohet nga zgjedhja e Avokatit të Popullit dhe projekt-ligji për Gjykatën e Lartë. Por, 
ato kanë qenë të pamjaftueshme në fusha të tjera kyçe, si Gjykata Kushtetuese dhe Ligji 
për Statusin e Nëpunësit Civil.  

1.2 ZBATIMI SIPAS PRIORITETEVE: 

Prioriteti 1: Funksionimi i Kuvendit mbi dialog konstruktiv të qëndrueshëm  
2011: 0% Zbatuar;  20% Pazbatuar;  80% Zbatuar Pjesërisht 
2012: 80% Zbatuar;  20% Pazbatuar;  0% Zbatuar Pjesërisht 
 
Ka një rritje të lartë të nivelit të zbatimit, e cila nuk përkthehet në ndikim real (përparim në 
adresimin e shqetësimeve të KE-së nën prioritetin 1). Përparimi i shënuar (zbatimi 80 %) ka 
kryesisht të bëjë me aktivitetet e Projektit IPA të Binjakëzimit (rreth 80 %), të cilat kryesisht 
përqëndrohen në ndërtimin e kapaciteteve dhe ndarjen e përvojave të mira, si për 
administratën ashtu edhe për deputetët. Masat që drejpërdrejt ndikojnë në dialogun e 
qëndrueshëm politik nuk janë zbatuar. Edhe pse Marrëveshja e Nëntorit 2011 çoi në 
krijimin e një Grupi Parlamentar Pune për disa aspekte të reformës parlamentare, deri tani 
nuk është shënuar përparim në rishikimin e Rregullores së Kuvendit, apo pjesës tjetër të 
mandatit të këtij Grupi Pune (statusi i deputetit dhe kontrolli parlamentar). Në tërësi, proçesi 
i rishikimit të Rregullores së Kuvendit ka qenë i mbyllur dhe jo-publik. Partitë e vogla dhe 
aktorët jo-shtetërorë nuk janë përfshirë. Në tërësi, masat e planikuara nuk i adresojnë në 
mënyrë të mjaftueshme shqetësimet e ngritura nga KE dhe duhet të përfshijnë diskutimin e 
nevojave shtesë si niveli përgjithësisht i kufizuar i mbështetjes që u ofrohet deputetëve, 
komisioneve, dhe grupeve parlamentare.   
 
 
Prioriteti 2: Ligjet e mbetura pezull që kërkojnë shumicë të cilësuar  
2011: 100% Pazbatuar 
2012: 100% Zbatuar 
 
Marrëveshja e Nëntorit 2011 mes partive politike ka lejuar adresimin e prioritetit 2 mbi 
kalimin e ligjeve të mbetura që kërkojnë aprovim me shumicë të cilësuar. Ligji i fundit që 
kërkonte shumicë të cilësuar, mbetur pezull që nga 2010, “Për Gjykatat Administrative” u 
miratua me konsensus më 3 maj 2012. 
 
 
Prioriteti 3: Avokati i Popullit, emërimet në Gjykatën e Lartë dhe Gjykatën 
Kushtetuese  
2011: 100% Pazbatuar; 
2012: Avokati i Popullit– Zbatuar; Gykata e Lartë – Zbatuar Pjesërisht; Gjykata Kushtetuese – 
Pazbatuar 
 

Emërimi i Avokatit të Popullit, emërimi konsensual i gjyqtarit të Gjykatës së Lartë1, dhe 

nisma për rishikimin e ligjit të Gjykatës së Lartë kanë shënuar përparim të rëndësishëm.  

Ndryshimet që po diskutohen2 për Ligjin për Gykatën e Lartë përbëjnë një hap të mirëpritur 

por të pamjaftueshëm për adresimin e shqetësimit kyç të Prioritetit 3 – politizimit të 

                                                             
1 Kuvendi emëroi Z. Artan Zeneli si anëtar të Gjykatës së Lartë më 26 korrik 2012. 
2 Kritere objektive dhe përbërje e 75% e Gjykatës së Lartë nga radhët e  gjyqësorit 



emërimit të gjykatësve. Minimalisht, Rregullorja duhet ndryshuar për të siguruar rolin formal 

të Kuvendit në këtë proces. Depolitizimi afatgjatë mbetet për t’u adresuar përmes 

ndryshimeve kushtetuese për forcimin e rolit të organeve të gjyqësorit në proçesin e 

zgjedhjes dhe përfundimisht, përmes mënjanimit të plotë të Kuvendit nga ky proçes, në 

përputhje me praktikat e shumicës prej vendeve Europiane3. 
Në tërësi, gjatë periudhës së raportimit, proçesi i emërimit të gjyqtarëve u pengua nga 

paqartësi ligjore dhe vonesa të ndjeshme proçedurale4. Vendi i lirë i krijuar në Gykatën 

Kushtetuese në Korrik 2012 duhet të adresohet, në mënyrë që Gjykata të kthehet në 

funksionalitet të plotë. Në mënyrë të ngjashme me Ligjin për Gjykatën e Lartë, Ligji për 

Gjykatën Kushtetuese duhet të rishikohet për të përcaktuar kritere dhe proçedura të qarta 

për t’u ndjekur nga Presidenti i Republikës në përzgjedhjen e kandidatëve për Gykatën 

Kushtetuese.   

 
Prioriteti 6: Administrata Publike 
2011: 29% Zbatuar;  14% Pazbatuar;  57% Zbatuar Pjesërisht 
2012: 69% Zbatuar;  8% Pazbatuar;   23% Zbatuar Pjesërisht 
 
Në tërësi, masat e parashikuara përgjjithësisht janë zbatuar. Përparimi kryesisht ka të bëjë me 
hartimin e ligjeve dhe akteve nënligjore. Ligji për Statusin e Nëpunësit Civil mbetet për tu 
miratuar, duke marrë parasysh ndryshimet e bëra nga Këshilli i Ministrave për sigurimin e një 
shërbimi civil të papolitizuar dhe synimin e forcimit të pozicionit institucional të DAP-it. 
Disa çështje kyç, përfshirë mungesën e zbatimit të legjislacionit të shërbimit civil në njësitë e 
qeverisë vendore dhe zbatimin e dobët të vendimeve të KSHC-së apo vendimeve gjyqësore 
relevante, mbeten të paadresuara. Monitorimi i suksesshëm i zbatimit të Urdhërit të 
Kryeministrit mbi uljen e numrit të kontratave të përkohëshme nuk ka garantuar uljen e tyre. 
Për më tepër, është vërejtur një tendencë shqetësuese: kur hapen proçedura të marrjes në 
punë në përputhje me legjislacionin e shërbimit civil në fuqi, në shumicën e rasteve fitues 
deklarohen personat me kontrata të përkohëshme.   
 
Prioriteti 7: Reforma në Drejtësi 
2011: 17% Zbatuar;  0% Pazbatuar;   83% Zbatuar Pjesërisht 
2012: 53% Zbatuar ;  18% Pazbatuar;  29% Zbatuar Pjesërisht 
 

                                                             
3 Shih Strengthening of Judicial independence and impartiality in the framework of the fight against judicial corruption 
(Forcimi i pavarësisë dhe paanësisë në kuadrin e luftës kundër korrupsionit gjyqësor), www.venice.coe.int .  
Sipas këtij raporti shumë pak vende europiane mbajnë akoma një sistem që përfshin parlamentin në emërimin e 
gjyqtarëve të Gykatës së Lartë. Për shembull, Sllovenia është një nga ato vende të mbetura, të cilat po shqyrtojnë 
ndryshimin e këtij sistemi. fq. 4 
4 Parlamenti ka një afat prej 9 javësh për të proceduar pas marrjes së një Dekreti të Presidentit për një gjyqtar të Gjykatës 
së Lartë apo Gjykatës Kushtetuese (Rregullore e Kuvendit, pika 111). Në rastin e gjyqtarit Zeneli, Presidenti dekretoi Z. 
Zeneli në 1 shkurt 2012 (Dekret Nr 7250 datë 1. 02.2012), dhe dekreti u shqyrtua nga Komisioni Parlamentar i Ligjeve 
vetëm më 23 korrik 2012. Parlamenti vendosi t’i përgjigjet propozimeve të Presidentit për Gjykatën Kushtetuese 
dorëzuar në 2010, dy vite më vonë. Vendimi parlamentar për interpretimin e procedurave të rotacionit në Gjykatën 
Kushtetuese u mor vetëm në qershor 2012. 

http://www.venice.coe.int/


Pavarësia – Masat janë përqëndruar në rishikimin e ligjit për Gjykatën e Lartë, ligjin për 
Konferencën Gjyqësore, dhe zbatimin e sistemit të vlerësimit për gjyqtartët. Ligji për 
Gjykatën e Lartë mbetet për tu rishikuar, Ligji për Konferencën Gjyqësore u miratua dhe 
masat mbi vlerësimet e gjyqtarëve përbëjnë detyra rutinë. Nuk është e qartë se kur do të 
përmbyllet raundi i parë i vlerësimeve, i cili pritet prej kohësh, dhe se si Këshilli i Lartë i 
Drejtësisë do të sigurojë se  emërimet e tanishme të gjyqtarëve bëhen në bazë të ndonjë lloj 
vlerësimi5. Proçesi i vlerësimit të prokurorëve mbetet i pambaruar. Mungojnë, dhe duhet të 
shtohen masa për rritjen e buxhetit për gjyqësorin dhe për pagat në gjyqësor.  
Llogaridhënia – Firmosja dhe miratimi i një Memorandumi Mirëkuptimi mes dy 
inspektorateve të KLD-së dhe MD-së dhe miratimi i akteve nënligjore për standardizimin e 
punës së inspektorateve përbëjnë arritje pozitive. Megjithatë, ato nuk arrijnë të adresojnë 
plotësisht problemin e inspektimit të dyfishtë. Përpjekjet duhet të përqëndrohen në 
legjislacionin bazë dhe kuadër (miratimi i ndryshimeve në ligjin për KLD-në). 
Efiçenca – Shumica e masave janë të mjaftueshme (rishikimi i kodeve procedurale, ligji për 
profesionin e avokatit, përmirësimi i infrastrukturës dhe menaxhimi i rasteve). Megjithatë, 
masat për përmirësimin e zbatimit të vendimeve janë kufizuar në punën e përmbaruesve 
privatë, të cilat në vetvete nuk janë të aftë për zbatimin e vendimeve kundër shtetit. 
Mungojnë masa për përmirësimin e infrastrukturës për zbatimin, menaxhimin e rasteve për 
titujt ekzekutivë apo për buxhetin e shtetit që duhet të caktohet për ekzekutimin e 
vendimeve kundër institucioneve shtetërore. Pas tashmë shumë vitesh, hartimi dhe aprovimi 
i ligjit “Për Arbitrazhin” mbetet të jetë në proçes. Në tërësi, duke pasur parasysh nivelin 
fillestar të zbatimit të masave në këtë fushë, ndikimi mbetet për tu vlerësuar vetëm në të 
ardhmen. 
 
 
Prioriteti 8: Lufta kundër korrupsionit 
2011: 13% Zbatuar;  0% Pazbatuar;   87% Zbatuar Pjesërisht 
2012: 40% Zbatuar;  36% Pazbatuar;  24% Zbatuar Pjesërisht 
 
Nga ana sasiore, niveli i zbatimit është më i lartë se vitin e shkuar, pasi qëndron në 40 % 
krahasuar me 13 % në 2011. Gjithashtu, nga ana cilësore, janë miratuar reforma shumë të 
rëndësishme mbi imunitetet, inkriminimin e dyfishtë (Kodi Penal), dhe deklarimin e 
pasurive dhe konfliktin e interesit. Bashkëpunimi dhe koordinimi ndër-institucional 
gjithashtu është forcuar përmes një sërë memorandumesh. Nga ana tjetër, këto ndryshime 
kanë të bëjnë vetëm me fazën legjislative/politikë-hartuese dhe ndikimi i tyre mbetet për 
tu parë. Mbetet për tu krijuar regjistri i një historiku të qëndrueshëm të hetimit, ndjekjes 
dhe dënimit të korrupsionit në të gjitha nivelet. Përpjekjet për harmonizimin e të dhënave 
mbi hetimet, ndjekjet dhe dënimet përbëjnë një bazë të mirë për analizim, por nuk mund në 
vetvete të krijojnë një regjistër të një historiku të qëndrueshëm në luftimin e korrupsionit në 
të gjitha nivelet. Masat për ndjekjen e zbatimit të Strategjisë Anti-Korrupsion dhe Planit 
të Veprimit nuk janë zbatuar.  

                                                             
5 Ligji i tanishëm mbi pushtetin ligjor kërkon të paktën tre rezultate vlerësimi për ngritjen në detyrë të një gjyqtari nga një 
gjykatë e shkallës së parë në një gjykatë të shkallës së dytë.   



 
 
Prioriteti 9: Lufta kundër krimit të organizuar 
2011: 43% Zbatuar;;  4% Pazbatuar;   53% Zbatuar Pjesërisht 
2012: 36% Zbatuar;  17% Pazbatuar;  47% Zbatuar Pjesërisht 
 
Lufta kundër krimit të organizuar është e vetmja fushë që ka shënuar ulje të nivelit të masave 
plotësisht të zbatuara këtë vit. Analizat e riskut dhe rritja e përdorimit të metodave speciale të 
hetimit (proaktive) është mbështetur nga hartimi dhe miratimi i një sëre dokumentesh 
strategjike, përmirësimit të shkëmbimit të të dhënave dhe rritjes së vëmendjes kushtuar 
fushave si arti dhe trashëgimia kulturore. Përdorimi i hetimit proaktiv jashtë Tiranës, ashtu si 
dhe mungesa e kapacitetit hetimor të mjekësisë ligjore dhe mungesa e vëmendjes ndaj 
fushave si mbetjet, mbeten problematike. Përsa i përket bashkëpunimit ndërkombëtar, 
nënshkrimi i marrëveshjeve është në fazat e para. Duhen përmendur rezultatet e 
përmirësuara të Policisë së Shtetit në zbatimin e urdhër-arresteve ndërkombëtare, kapjes dhe 
konfiskimit të pronave dhe shkëmbimit të sigurt të të dhënave. Bashkëpunimi mes agjencive 
të zbatimit të ligjit ka qenë i suksesshëm në rastet e mbrotjes së të dhënave apo mbrojtjes së 
fëmijeve. Kerkohet shtrirje e bashkëpunimit me agjenci të tjera (inteligjenca shtetërore, 
markat dhe patentat) dhe fusha të tjera (pastrimi i parave, migracioni). Përpjekjet për 
harmonizimin e të dhënave kanë ofruar të dhëna për hetimet, ndjekjet dhe dënimet për 
2009-2012, por përpjekjet e qëndrueshme në këtë drejtim mbeten për tu parë.  
 
 
Prioriteti 10: Reforma e pronës 
2011: 0% Zbatuar;  0% Pazbatuar;  100% Zbatuar Pjesërisht 
2012: 30% Zbatuar;  34% Pazbatuar;  36% Zbatuar Pjesërisht 
 
Strategjia e Pronës dhe Plani i Veprimit më në fund u miratuan në qershor 2012, dhe 
përbëjnë një udhërrëfyes dhe instrument monitorimi të mirë për përparim në reformën e 
pronës, megjithëse përfshirja e grupeve lokale të interesit ka qenë e diskutueshme. Miratimi 
i ligjit të ri mbi regjistrimin e pasurive të paluajtshme, ndryshimet e ligjit mbi kthimin dhe 
kompesimin, dixhitalizimi i arkivave të ZRPP Tiranë, prezantimi i ‘one-stop-shop’-ve për 
noterët dhe hapat e bëra drejt lirimit të rezidencave të pronarëve të vjetër përbëjnë gjithashtu 
zhvillime shumë pozitive. Megjithatë, vazhdojnë të mbeten sfidat e koordinimit 
institucional dhe fragmentizimit, me Agjencinë Kombëtare të Planifikimit të Territorit të 
lënë jashtë përgatitjeve dhe monitorimit të Strategjisë së Reformës së Pronës, dhe krijimit të 
institucioneve të reja në nivel kombëtar. Masat për rritjen e kapaciteteve janë kryesisht të 
pazbatuara. Regjistrimi fillestar është në vazhdim dhe në çdo degë ZRPP-je janë krijuar njësi 
që i janë dedikuar këtij qëllimi. Respektimi dhe ekzekutimi i vendimeve të GJNDNJ 
mbeten të jenë sfiduese, me vetëm një nga 7 masa të zbatuara në këtë nën-fushë: dërgimi i 



vendimeve të KM-së për shqyrtim dhe miratim. Mangësitë sistemike që ekspozohen nga 
vendimet e GJNDNJ-së mbeten për tu adresuar6. 
 
Prioriteti 11: Të drejtat e njeriut dhe anti-diskriminimi 
2011: 8% Zbatuar;  0% Pazbatuar;  92% Zbatuar Pjesërisht 
2012: 50% Zbatuar;  6% Pazbatuar;  44% Zbatuar Pjesërisht 
 
Me vetëm 6 %, të drejtat e njeriut dhe anti-diskriminimi janë prioriteti me nivelin më të ulët 
të masave të pazbatuara këtë vit. Përsa i përket luftës kundër dhunës në familje, është 
arritur përparim përmes krijimit të Mekanizmit Kombëtar të Referimit në të gjithë vendin, 
dhe kriminalizimit të dhunës në familje. Megjithatë, të dhënat zyrtare dhe jo-zyrtare tregojnë 
rritje të rasteve të dhunës dhe kërkesave për urdhra mbrojtjeje. Ndryshimet e fundit të Kodit 
Zgjedhor nuk reflektuan kërkesat e shoqërisë civile për listimin e një gruaje mes cdo 3 
kandidaturave të listave zgjedhore – masë e cilat do të përmirësonte zbatimin e kuotës 
gjinore prej 30%. 
 
Miratimi i Planit të Veprimit mbi Të Drejtat e Fëmijëve në Prill 2012 shënon një hap 
pozitiv dhe Këshilli Kombëtar i Mbrojtjes së të Drejtave të Fëmijëve më në fund mbajti 
takimin e tij të parë pas një viti shtyrjesh. Zbatimi i ligjit mbi të drejtat e fëmijëve varet nga 
buxhetimi specifik në nivel qëndror dhe lokal.  
 
Situata e personave me aftësi të kufizuara është përkeqësuar që nga viti i kaluar, sidomos 
si rrjedhojë e uljes së ndihmës për kategori të caktuara. Ligji për aftësitë e kufizuara dhe 
Konventa e Personave me Aftësi të Kufizuara mbeten pezull. As situata me të drejtat e 
romëve nuk ka shënuar ecje përpara. Fëmijeve romë vazhdon t’u mohohet aksesi i barabartë 
në arsim dhe ka një prirje në rritje drejt shkollave të segreguara në vend. Përpjekjet qeveritare 
për të promovuar punësimin e grave rome deri tani kanë qenë joefektive. Është rritur 
ndërgjegjësimi mbi të drejtat LGBT dhe sivjet Dita Ndërkombëtare Kundër Homobofisë u 
shënua përmes një numri aktivitetesh. Hetimi i filluar nga Komisionieri për Anti-
Diskriminim pas gjuhës agresivisht homofobe të një zëvëndës-ministri nuk ka dalë akoma 
me një vendim. Miratimi i Strategjisë së Komisionierit dhe Planit të Veprimit përmes 
mbështetjes së OSFA shënon përparim në luftën kundër diskriminimit. Komisioneri 
duhet t’i përqëndrojë përpjekjet në arritjen e zbatimit dhe ndikimit, i cili është aktualisht në 
nivele të ulëta, me vetëm 4 vendime për rastet të diskriminimit.  
 
 
Prioriteti 12: Të drejtat e të ndaluarve 
2011:  0% Zbatuar;  9% Pazbatuar;   91% Zbatuar Pjesërisht 
2012:  41% Zbatuar;  29% Pazbatuar;;  30% Zbatuar Pjesërisht 
 

                                                             
6 Në korrik 2012 GJNDNJ vendosi të aplikojë një gjykim pilot mbi mos-zbatimin e vendimeve administrative që japin 
kompensim për pronarët e vjetër në Shqipëri. Brenda 18 muajve nga data kur gjykimi bëhet final, Shqipërisë i kërkohet të 
marrë masa të përgjithshme për të siguruar efektivisht të drejtën për kompesim.  



Është shënuar përparim në adresimin e problemeve të kahershme me personat nën trajtim 
mjekësor të detyrueshëm, dhe me shëndetësinë në sistemin penitencinar. Specifikisht,  është 
miratuar ndërtimi i një Spitali të Mjekësisë Ligjore Psikiatrike dhe të ndaluarit me sklerozë të 
shumëfishtë janë pajisur me karta shëndetësore dhe do të marrin rimbursim për barnat. 
Infrastruktura penitencinare ka vazhduar të përmirësohet, megjithëse mbipopullimi mbetet 
një shqetësim serioz. Shërbimi i Provës dhe zbatimi i masave alternative kanë përparuar më 
tëj, megjithëse burimet në dispozicion mbeten të kufizuara. Mungojnë masa që adresojnë 
ndjekjen gjyqësore të rasteve të keqtrajtimit. Mekanizmi Kombëtar i Avokatit të Popullit për 
Parandalimin e Torturës duhet të mbështetet me më shumë burime si një organ më i 
pavarur, i specializuar dhe transparent për inspektim. Vazhdon përdorimi i periudhës së 
paraburgimit apo kohëzgjatja e tepërt ashtu si dhe mungesa e ndihmës ligjore efektive ex 
officio dhe trajtimit institucional për minorenët nën 14 vjec. Duhet të përshpjetohet 
finalizimi i  Strategjisë së Drejtësisë për të Miturit dhe amendimi i Kodit të Procedurës 
Penale, për përfshirjen e një kapitulli mbi minorenët.      
 
 
  



1.3 REKOMANDIME KYÇE: 

Në mënyrë që të rrënjoset besimi se Shqipëria është në një rrugë solide drejt hapjes së 
negociatave për anëtarësim, autoritet përgjegjëse duhet të prioritizojnë veprimet e 
mëposhtme për pjesën e mbetur të vitit 2012.  

 

1. Përfundimi i Reformës Parlamentare  

 Rimandatimi i grupit të punës për të diskutuar dhe adresuar çështjet e lëna 
pezull të Reformës Parlamentare dhe pjesë të tjera të rëndësishme të kuadrit 
legjislativ që ndikojnë funskionimin parlamentar; përfshirja e partive të vogla 
parlamentare 

Konferenca e Kryetarëve, Tetor - Dhjetor 2012 

 
2. Depolitizimi në emërimet në Gjykatën e Lartë dhe Kushtetuese 

 Rishikimi i Ligjit të Gjykatës së Lartë 
i. Mbështetja e propozimit të shumicës së deputetëve për të siguruar që 

75% e anëtarëve të Gjykatës së Lartë vijnë nga rradhët e gjyqësorit. 
ii. Qartësimi i kritereve objektive për emërimin e gjyqtarëve të Gjykatës së 

Lartë 
iii. Rishikimi i Rregullores së Parlamentit për të siguruar një proçedurë 

formale për seancat dëgjimore të kandidaturave të Presidentit për gjyqtarë 
në Gjykatën e Lartë dhe Kushtetuese (kontroll formal për përmbushjen e 
kritereve dhe proçedurave të ndjekura nga Presidenti) 

Kuvendi, Tetor - Dhjetor 2012 
 

 Gjykata Kushtetuese 
i. Përshpejtimi i proçesit të zgjedhjes së gjyqtarëve në Gjykatën 

Kushtetuese, të sigurohet funksionimi normal i Gjykatës me 9 anëtarë 
Presidenti, Kuvendi, Tetor 2012 

ii. Rishikimi i Ligjit për Gjykatën Kushtetuese, në të njëjtën mënyrë si Ligji 
për Gjykatën e Lartë, për të përcaktuar kritere konkrete dhe proçedurat që 
duhen ndjekur nga Presidenti i Republikës në emërimin e gjyqtarëve të 
Gjykatës Kushtetuese 

Gjykata Kushtetuese, Ministria e Drejtësisë, Kuvendi, Dhjetor 2012 
 

 Ndryshime kushtetuese 
i. Hapja e debatit për ndryshime kushtetuese për emërimin e gjyqtarëve të 

Gjykatës së Lartë dhe asaj Kushtetuese, në mënyrë që sistemi jonë i 
emërimeve të përafrohet me sistemet dhe praktikat më të mira në vendet 
e tjera evropiane. 

Ministria e Drejtësisë, Institucionet e Drejtësisë, Kuvendi, organizatat e shoqërisë civile, 
Dhjetor 2012 



3. Rishikimi i Ligjit për Statusin e Nëpunësit Civil 
 Ndryshimet të reflektojnë depolitizimin e shërbimit civil dhe forcimin e 

pozicionit institucional të DAP-it 
Kuvendi, Tetor 2012 
 

4. Gjyqësori 
 Finalizimi dhe miratimi i ndryshimeve në ligjin për KLD në mënyrë që të 

zgjidhet përfundimisht problemi i inspektimeve të dyfishta 
Ministria e Drejtësisë, Këshilli i Lartë i Drejtësisë, Dhjetor 2012 

 Publikimi i Raportit të Monitorimit për zbatimin e Strategjisë dhe Planit të 
Veprimit të Reformës së Drejtësisë, gjatë vitit të parë. 

Ministria e Drejtësisë, Tetor 2012 
 

5. Zbatimi i Strategjisë Antikorrupsion 
 Raport për zbatimin e Planit të Veprimit 3-vjeçar për vitin 2011 dhe mundësisht 

për gjysmën e parë të 2012. 

 Publikimi i më shumë informacioneve rreth Sekretariatit të Grupit Ndër-
institucional të Punës/pikave të kontaktit të GNI-së, takimeve dhe dokumenteve. 
Krijimi dhe mirëmbajtja e një faqeje interneti për antikorrupsionin. 

 Rritja e përfshirjes dhe kapaciteteve të Sekretariatit të GNI/GNI-së në hartimin e 
politikave, monitorimin, raportimin dhe komunikimin, duke forcuar nivelin e 
kapaciteteve njerëzore. 

GNI (Udhëheq), DEKOBAN, Këshilli i Ministrave, Dhjetor 2012 
 

6. Historik solid të dhënash për hetimet, ndjekjet penale dhe gjykimet 

 Analizimi i të dhënave të përgatitura për 2009-2012 dhe publikimi i raporteve  

 Ngritja/vazhdimësia e një mekanizmi që mbledh, ndjek dhe publikon të dhëna të 
përputhshme, përtej peridhës së raportimit për Komisionin Evropian. 

Ministria e Drejtësisë (Udhëheq), Prokuroria e Përgjithshme, Ministria e Brendshme/Policia e 
Shtetit, KLD, Dhjetor 2012. 

 

 

  



1.4 HARTIMI, MIRATIMI DHE MONITORIMI I PLANIT TË VEPRIMIT: 

 
Hartimi i Planit të Veprimit që adreson 12 prioritet e KE-së për periudhën pas Raport 
Progresit të 2011, shënoi njëfarë progresi krahasuar me vitin e kaluar. Aktorët jo shtetërorë u 
ftuan të marrin pjesë që në nivelin e grupeve ndërinstitucionale të punës, drejtuar nga 
sekretarët e përgjithshëm të ministrive, të ngritura për të adresuar Prioritetet e KE-së pas 
Opinionit të 2010. Pavarësisht energjisë së treguar nga Ministria e Integrimit në hapjen dhe 
drejtimin e proçesit, cilësia e konsultimeve varionte. Kishte raste ku konsultimet ishin 
energjike, të strukturuara me takime pasuese për të lejuar kohë për dikutime dhe reflektime, 
pavarësisht afateve të ngushta.7 Megjithatë, kishte edhe raste të tjera konsultimesh të 
njoftuara në një kohë shumë të shkurtër para takimit të grupit të punës dhe me më pak së një 
ditë për dorëzimin e kontributeve.8 Në përgjithësi, në rastet kur pati konsultime, u 
evidentuan qartë kufizimet e adresimit të prioriteteve të KE-së në nivel teknik, pasi grupeve 
të punës shpesh u mungonte autoriteti i nevojshëm për hartimin dhe miratimin e masave 
relevante për çështje kyçe, dhe në thelb politike.  
 
Gjithashtu, pati progres edhe në mënyrën e miratimit. Plani aktual i veprimit kaloi një 
proçes konsultimesh dhe u miratua në fillimtë vitit (Mars 2012), krahasuar me eksperiencën e 
2011, kur u miratua në qershor. Megjithatë, pavarësisht marrëveshjes së nëntorit 2011, ku dy 
partitë kryesore u zotuan për reformën parlamentare dhe atë zgjedhore, dhe miratimin e 
ligjeve që kërkonin shumicë të cilësuar, Plani i Veprimit që adreson 12 Prioritetet e KE-së 
nuk është një dokument strategjik i mbështetur nga partitë politike parlamentare, përmes një 
Rezolute të Kuvendit. Monitorimi i zbatimit të Planit të Veprimit ka shënuar progres. 
Ministria e Integrimit ka ndjekur rregullisht zbatimin nga instititucionet përgjegjëse kryesore 
dhe për herë të parë raportet e monitorimit janë publikuar në faqen zyrtare të internetit të 
MIE-së. 
 
 
1.5 TË DHËNA MBI AKSESIN NË INFORMACION: 

Gjatë periudhës së monitorimit janë dërguar 44 kërkesa për informacion drejt institucioneve 
shtetërore, me qëllim eveidentimin e zbatimit dhe identifikimin e pengesave të mundshme. 
Afërsisht 80% (30) e institucioneve u përgjigjën, shumica pas dërgimit të kujtesave. 
Përgjigjët kanë patur një nivel të ndryshëm plotësie. Mes institucioneve qëndrore dallojnë 9 
që nuk u përgjigjën – Ministria e Drejtësisë, Këshilli i Ministrave, Kuvendi (shiko listën e 
plotë më poshtë). 
 
Koha mesatare për kthimin e një përgjigjeje ishte afërsisht 38 ditë, në kufijë të afatit 
ligjor. Vetëm 7 institucione arritën të kthenin një përgjigje brenda 15 ditëve, 20 përgjigje 
u dërguan pas afatit ligjor 40-ditor. Midis atyre që u përgjigjën, në 63% të rasteve 

                                                             
7 Prioritetet 6 dhe 9 me Ministrinë e Integrimit si institucion kryesor. 
8 Prioritetet 7, 10, 12, me Ministrinë e Drejtësisë si institucion kryesor. 



informacioni ishte i plotë, krahasuar me vetëm 34% vitin e kaluar9. Në 34% të rasteve ishte i 
pjesshëm dhe në 3% të rasteve informacioni i dërguar nuk i përgjigjej kërkesës.  
Një proçes i strukturuar në kthimin e përgjigjes u vu re vetëm në disa institucione dhe 
veçanërisht në Ministrinë e Financave, Ministrine e Brendshme dhe Ministrinë e 
Punëve të Jashtme. Për shkak të mungesës së proçedurave standarte të unifikuara, shpesh 
herë kishte konfuzion në lidhje me autoritetin kompetent që duhet të jepte informacionin,  
pavarësisht faktit se të gjitha kërkesat j’u dërguan autoritetit më të lartë përgjegjës. Në 
përgjithësi aktiviteti i monitorimit qytetar vazhdon të përballet me hezitimin dhe 
skepticizmin e institucioneve përgjegjëse, edhe pse ka patur një përmirësim të dukshëm në 
aksesin në informacion gjatë tre viteve të fundit. 
 
Informacioni u sigurua nga:   Informacioni nuk u sigurua nga: 

1. Ministria e Integrimit                     1. Ministria e Drejtësisë 
2. Ministria e Financave           2. Këshilli i Ministrave 

a. DP Doganave            3. Kuvendi 
b. DP Tatimeve           4. ZRPP 

3. Ministria e Shëndetësisë          5. AKKP 
4. Ministria e Punëvë Publike dhe Transportit       6. Ministria e Mjedisit 
5. Ministria e Arsimit dhe Shkencës         7. Agjencia Kombëtare e Akreditimit 

                                                                                       të Arsimit të Laryë 
6. Ministria e Brendshme          8. Ministria e Ekonomisë 

a. Shërbimi i Kontrollit të Brendshmë (MB)       9. Qendra Kombëtare e Regjistrimit 
7. Departmenti i Administratës Publike    
8. Policia e Shtetit 
9. Instituti i Trajnimit të Administratës Publike   
10. Ministria e Mbrojtjes 
11. Ministria e Punëve të Jashtme 
12. Ministria e Punës 
13. MITIK 

a. DEKOBAN 
14. Komisioni i Shërbimit Civil 
15. Komisioni Qendror i Zgjedhjeve 
16. Agjencia e Prokurimit Publik    
17. Avokati i Popullit       
18. Këshilli i Lartë i Shtetit 
19. KLD 
20. Shkolla e Magjistraturës 
21. Zyra për Administrimin e Buxhetit Gjyqësor 
22. ILDKP 
23. Prokuroria e Përgjithshme 
24. Drejtoria e Përgjithsme e Burgjeve 

                                                             
9 Shiko Raportin e Monitorimit Qytetar 2011, fq. 9, http://soros.al/2010/foto/uploads/File/Final%20Report%20-
%2012%20Priorities%20-%20Eng.pdf 

http://soros.al/2010/foto/uploads/File/Final%20Report%20-%2012%20Priorities%20-%20Eng.pdf
http://soros.al/2010/foto/uploads/File/Final%20Report%20-%2012%20Priorities%20-%20Eng.pdf


25. Shërbimi i Provës 
26. Drejtoria e Përgjithshme e Parandalimit të Pastrimit të Parave 
27. Komisioneri për Mbrojtjen e të Dhënave Personale 
28. Komisioneri për Mbrojtjen nga Diskriminimi 
29. Qendra Kombëtare e Liçencimit 
30. Autoriteti i Konkurrencës 
31. Agjencia Shtetërore për Mbrojtjen e të drejtave të Fëmijëve 

 
Numri total i kërkesave për informacion:  44 
Numri i përgjigjeve:    35 (rreth 80%) 
Numri mesatar i ditëve për t’u përgjigjur: 37.9 dite 
Përgjigje brenda 15 ditëve:   7 (20% e institucioneve) 
Përgjigje pas 40 ditëve:              20 (57.1 % e institucioneve) 
Pa përgjigje/informacion:              9/44 institucione - (20.45 %) 
 
Niveli i informacionit të marrë: 
Informacion i plotë:                22/35 institucione, ose 63 % 
Informacion i pjesshëm:     12/35 institucione, ose 34 % 
Informacion sipërfaqësor:    1/35 institucione, ose 3 % 
 
 


